
Annar fundur foreldraráðsins skólaárið 2019-2020. Eftirtalin mál voru til umræðu:
 
1.   Menntadagurinn 2019 í Garðabæ
Dagurinn gekk vel og voru margir áhugaverðir fyrirlestrar fyrir starfsmenn í boði. Fyrirkomulagið er með þeim hætti að starfsmenn skrá sig á þá fyrirlestra sem þeir telja áhugaverða og upplýsa hina starfsmennina um það sem kom þar fram, eftir atvikum. Akrar voru ekki með fyrirlestur að þessu sinni. 
 
2.   Starfsreglur foreldraráðs
Rætt var um drög að starfsreglum foreldraráðs sem hafa gengið á milli í tölvupósti. Niðurstaðan var sú að leikskólastjóri samþykkti starfsreglurnar að undanskildu einu ákvæði þar sem skoða þarf betur orðalagið. Foreldraráðið ætlar að skoða það.  
 
3. Rútuferðir 
Farið var yfir ábendingar foreldraráðsins um að börnum yngri en þriggja ára væri lögum samkvæmt óheimilt að ferðast um í rútu án bílstóls. Sigrún kvaðst hafa brugðist skjótt við erindinu og niðurstaðan hafi verið að börn fædd 2017 og 2018 færu ekki í kirkjuferðina en hún nefndi að margir foreldrar hefðu verið ósáttir við þá ákvörðun. Skólastjórnendur ákváðu að það væri á ábyrgð foreldranna ef þeir kysu engu að síður að börnin þeirra færu í kirkjuna með rútu. Silja benti á að þetta væri lögbrot og að leikskólinn gæti verið tilkynntur til lögreglu vegna þessa. Héðan í frá fara aðeins börn 3 ára og eldri í rútuferðir á vegum leikskólans.
Rætt var um að óheppilegt væri að Garðabær hefði ekki sett neinar skýrar reglur hvað þetta varðar.
 
4.   Starfsáætlun og matsþættir 
Rætt var um starfsáætlun og matsþætti leikskólans þessa skólaárs, en eitt af hlutverkum foreldraráðs er að fara yfir þau skjöl og gefa umsögn. Í umsögn foreldraráðsins kom m.a. fram að ýmislegt í starfsemi leikskólans kæmi ekki fram í þessum skjölum og væru þessi skjöl rýrari heldur en það sem sést hefur hjá öðrum leikskólum í Garðabæ. Leikskólastjóri hefur bent á ársskýrslu skólans þar sem þessar upplýsingar koma einnig fram, en þá í uppgjöri í stað áætlunar. Fundarmenn voru sammála um að Garðabær þyrfti að setja fram skýrari kröfur til starfsáætlana og matsþátta til að tryggja að tilteknar lágmarkskröfur væru uppfylltar hjá öllum leikskólum.
 
5. Húsnæði og aðbúnaður 
Rætt var um húsnæði og aðbúnað leikskólans og hvernig hann hefði reynst. Að sögn Sigrúnar eru starfsmenn að mestu leyti ánægðir með húsnæðið en nefndi þó að fataklefarnir mættu vera rýmri. Þá hefði komið upp leki í fataklefanum hjá Móa sem vonandi væri búið að laga. 
 
6. Lóðin 
Þegar er búið að vinna í ýmsum málum varðandi lóðina, m.a. fylla upp í “drulluholu” í vesturenda lóðarinnar og pússa pallinn. Til stendur að bora gat í kerið í vesturenda lóðarinnar og reyna þannig að koma í veg fyrir að vatn safnist þar fyrir. 
Foreldraráðið nefndi að lóðin væri komin til ára sinna og að huga þyrfti að lagfæringum á henni, sérstaklega grasinu. Sigrún sagði að það stæði til að skoða það næsta sumar.
Foreldraráð minntist á að fá leiktæki væru á lóðinni. Sigrún útskýrði þá að við stofnun leikskólans hafi verið ákveðið að hlaða ekki leiktækjum á lóðina heldur að nýta frekar leiksvæðin í nálægð við leikskólann.
 
7. Framkvæmdaáætlun
Leikskólinn gerir árlega tillögur að framkvæmdum á leikskólanum. Í ár er búið að óska eftir gardínum í gluggum á framhlið hússins, rennihurð fyrir Mýri, að Engi og Mýri verði málað og að skipt verði út einangrun í klæðningum þar sem komin eru göt. 
8. Annað
Sigrún minntist á að leikskólinn Akrar hafi verið valinn til að taka þátt í verkefninu „Garðabær gegn sóun“. Það verður betur rætt á næsta fundi. 

